
Passat – tropiklərdən ekvatora doğru əsən daimi küləkdir. Passatların yaranmasına səbəb ekvator boyunca qalxan havanın yüksəklikdə rütubətini itirməsi və müvazinətini itirərək tropiklərə cəzb edilməsidir. Nəticədə tropiklərdə yüksək, ekvatorda isə alçaq təzyiq qurşağı yaranır. Yerin öz oxu ətrafında fırlanması nəticəsində passatlar qərbə meyl edirlər. Yəni şimal yarımkürəsində Şimal-Şərqdən, Cənub yarımkürəsində isə Cənub-Şərqdən əsir. Passatlar qalxdığı səthdən asılı olaraq rütubətli (okean üzərində) və ya quru (materik üzərində) ola bilər. Quru üzərində nəhəng səhraların yaranması bu küləklərlə əlaqədardır. Passatlar Afrika və Cənubi Amerikanın iqliminə daha çox təsir göstərir. 
Mülayim enliklərdə sirkulyasiya tsiklonik sirkulyasiyadır və qərb daşınmasında üstünlük təşkil edən hava axınının inkişafıdır. Tropiklərdə sirkulyasiya  mülayim enliklərdəki sirkulyasiyadan əsaslı surətdə fərqlənir. Mülyaim enliklərdə sirkulyasiya sistemlərindən fərqli olaraq tropiklərdə onlar daha dayanıqlıdır.
Passatlar bütün il ərzində okean üzərində hər yarımkürədə ekvatora yönəlmiş subtropik antisiklonların periferiyasından əsən dayanıqlı şərq küləkləridir. Yer səthinə yaxın passatların sürəti 5-8m/s-dir. Yer kürəsində ən dayanıqlı küləklər sistemidir.
Subtropik antisiklonlar enlik boyu uzanır. Odur ki, onların ekvatora yönəlmiş kənarlarından izobarlar demək olar ki, enlik dairələrinə paraleldir. Odur ki, passatlar sürtünmə səviyyəsi üzərində şərq istiqamətindədir. Sürtünmə qüvvəsi təsir göstərən yer səthinə yaxın hava qatında külək bir qədər bucaqla alçaq təzyiq tərəfə izobarlardan sapır. Bu onu göstərir ki, yer səthinə yaxın şimal yarımkürəsində subtropik antisiklonun cənub periferiyasında şərq küləkləri əvəzinə şimal-şərq küləkləri müşahidə edilir. Eyni ilə subtropik antisiklonun şimal periferiyasından Cənub yarımkürəsində cənub-şərq küləkləri əsir. Odur ki Şimal yarımkürəsi passatları şimal-şərq, Cənub yarımkürəsinin passatları isə cənubi-şərq adlanır.
Lakin passatların bu istiqamətləri ancaq yer səthinə yaxın üçün səciyyəvidir. Subtropik antisiklonlar orta çoxillik xəritələrdə okean üzərində yaxşı göstərilir. Gündəlik xəritələrdən görünür ki, onlar sabit antisiklonlar deyil. Doğrudan da burada antisiklonlar yaranır, yerini dəyişir və yox olurlar. Lakin, subtropiklərdə antisiklonlar tsiklonlar üzərində mütləq üstünlük təşkil edirlər. İqlim xəritələrində hər yarımkürədə hər bir okean üzərində bir antisiklon yerləşir. Gündəlik xəritələrdə onlar çoxdur hər okean üzərində iki bəzən üç. Sakit okeanın cənubu üzərində dördə qədər antisiklon olur. Tropiklərdə gündən-günə təzyiq paylanması az dəyişir. Odur ki, passatların istiqaməti böyük dayanıqlığı ilə fərqlənirlər.  
